
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ҮЙЛСИЙН ҮНЭН ТҮҮХ

	 

	I

	 

	— Үх! Хар гуйранч! Хэчнээн их сүү гарздаад... гээд баян Дарь тоос татуулан давхин оджээ.

	Монгол гэрүүд гялалзсан, мал сүрэг бэлчсэн, уудам хөндийн дунд араг үүрч аргал түүсэн ахимаг насны хүүхэн:

	— Хоосон хүний зовлон хорь, гуч гэж үнэн дээ! хэмээн аман дотроо шивнэсээр ховор олдох аргал хамж түүсээр хүү минь гэж энхрийлэх сэтгэл төрж:

	— Хаана яваа бол! гэж жаргах нарны доогуур саравчилж харвал өргөн талд алтай шаргал тоос татан, өндөр уул сүүмэлзэж, тэртээ голын эрэг дээр торгор бараан юм хэвтэж хоёр хэрээ хойгуур урдуур нь эргэлдэнэ.

	II

	Хүүхэн Дунга хүнд арагтай аргалаа буулгаж, баян Дарийнд орвол эхнэр Палам, далбагар хилэн малгайгаа цохолж, зарц хүүхдийг зандран аашилж сууна.

	— Хүүе Дунга аа! Танай тэр туламд хийлгэмэр чинь хурга нийлүүлээд... сүү гарзадлаа.

	Муу хүүг минь зодсон биз, арьс мах урагдах яах вэ, амьд байвал л зол нь тэр! гэж Дунга бодно.

	— Тэр үхсэн хүүрээ зайлуул! гэх хэдхэн үг хөдөлмөрт зүдсэн Дунгыг хүний ертөнцөөс ангижиртал цочоов.

	— Хүү минь үхсэн гэж үү дээ? гээд энэлэн шаналахын гашуун, элэг зүрхийг чимхэн төмөрлөх адил болгож, гашуудлын нулимс хоёр хацар луу хэлхээ тасарсан сувд мэт бөмбөрнө.

	— Түрүүн харсан торгор байж даа! хэмээм ухасхийн гарч ухаан зүггүй гүйж очвол нялзрай бага бие нь няц цохигдон ногоорсон байжээ.

	Энхрий хүүг минь ингэж алдаг хүн байж даа! гэж шүүрэн авч элгэндээ тэвэрвэл зүрх нь муухан цохилж байхад хэмжээлшгүй гашуун эмгэнэл бага зэрэг тайтгарч хөлс нулимс болсон бяцхан хошууг нь нүүртээ хүргэвэл хүнд боловч хүү минь амь орох биз гэхээс сэтгэл амсхийнэ.

	Өргөн мөрний эрэг дээр ээж хүү хоёр ийм байсныг үүгээр өнгөрөн явсан өвгөн захирагч анзаарсангүй шаазгай алаг морио шавхдаж гуядан, санааны дотор, шагнал хэргэм мөрөөдөж өнөөдөр ноёнд бараалхана гэхээс эрдэнийн бэлэг дээд зэрэг хайр шагнал сэтгэлийн дотор хий дүрслэгдэж нүдний өмнүүр торолзоно.

	III

	Монгол үндэсний чулуун тоглоомоор наадаж суугаа хоёр хүүхдийн нэг нь:

	— Үйлс ээ! Чи баян Дариас айдаг уу?

	— Үгүй!

	— Яагаад, тийм айхавтар зодоход?

	— Би гурван жил зарагдахдаа 86 удаа зодуулсан юм, зовлонт зовлондоо гэдэг хуучин үг надад дайралдсан юм!

	— Үгүй, өөр зоддоггүй айлд зарагдахгүй яасан юм бэ?

	— Баян хүн ноён, барлаг хүн нохой гэж үнэн шүү. Энэ муу Дарь баян, ээж бид хоёрыг ер нь сул тавихгүй шүү.

	— Дахиж зодно шүү дээ?

	— Зодвол зодог, зовлого байна, зуу дахин зодуурыг өнгөрөөж чадвал..! гээд Үйлс ийш тийш харна.

	— Хараач! Цаана чинь Донойн Бүртгэлжин гүйж явна.

	— Цаана нь Дарь баяны хүү явна.

	— Хүүе, хөөж явна!

	— Тийм байна, энэ муутай нэг сайн үзэлцье байз! хэмээн Үйлс ханцуй шамлаж шүд зууна.

	— Үйлс ээ! Үйлс ээ! гэсээр нэгэн бүсгүй гүйн ирж тэврэн унана. Дарь баяны хүү давхин ирж:

	— Муу сайн гуйлгачны хүүхдүүд!

	— Дарь баяны дарвагар нохой чи! гээд Үйлс гараа зангидан зангаж:

	— Үзэлцэнэ үү?

	— Үзэлцэцгээе! Учирсан заяа муугаас угаадсаар ундалсан, хувь заяа муугаас хусмаар хооллосон нохой чамайг туранхай биеийг чинь  алаад, уранхай дээлд чинь бооно доо, алагдсан чиний төлөө амиа өгөхгүй алтаа өгнө шүү гэж Дарь баяны хүү хонгор дааганаасаа бууж байна.

	— Ээхүүн хоолойтой чухам чонын гөлөг чамайг! гээд Үйлс ухасхийн хүнд ажилд боловсорсон хүрэн саарьтай гараараа угз татаж аваад... улаан цусыг гоожуулаад:

	— Чадалгүй байж, чарлах хэрэггүй гээд түлхэж орхино.

	— Үйлс ээ! Энэ хэрэггүй явдал боллоо шүү! гэж Бүртгэлжин усан цэцэг мэт хар нүдээр Үйлсийг ширтэж:

	— Дарь баян зодно доо!

	— Дажгүй, нөхөд минь, би зовлогодоо зовлон үзэж сурна шүү!

	Үйлс, Дарь баяны хүүг харж:

	— Энэ бид хоёр эрийн насанд хүрэхдээ энэ дэлхий дээр амьд явалцахгүй! Эрхбиш нэгийгээ... гээд гар зангидан зангаж за, нөхөд өө, явъя!

	Гурван хүүхэд саарь болсон хөлийн гандсан шилбийг гялалзуулж салбаран урагдсан дээлээ навсалзуулсаар гүйлдэн оджээ.

	 

	IV

	Гөрмөл суран жирмийн чавхдах чимээ шав, шав хийж, 

	— Ингээд чи миний хүүг зодоорой гэх харгис хорслонтой дуу тасралтгүй сонстож гэр дэх хүмүүсийн тайван яриаг таслав.

	Гэрээс гарсан адуучин Дамдин зодуулж байгаа Үйлсийг хараад нүд далдирч, зүрх шимшрэн мэдрэл донсолж морины уяа тийш гунигтай алхаж эргэж харвал, модон тэрэгнээс нүцгэн хүлэгдсэн Үйлсийг галзуурсан адил уурласан Дарь баян, гартаа жирэм бариад, хайр найргүй алах гэж байна. Газар сөгдөн мөргөсөн Дунга, гаслант дуунаар:

	— Муу хүүг минь өршөө, өршөө! гэнэ.

	Зодуулж байсан Үйлс хөмхий зууж хөдлөхгүй, гал мэт хоёр нүд нь цахилгаан мэт гялалзаж, шалав цохигдсон нүцгэн бие нь улаан болж, Дарь баяны хоёр гар нь цусаар будагджээ.

	Дарь баян, Үйлсийн эх Дунгыг эргэж хараад:

	— Өөдгүй өлөгчин чи үр хүүхдээ сайн сургахгүй хэдэр нохой шиг хэрүүл цуугил үүсгэж хэн бүхэнд халддаг, хар нохойн хүүг аятайхан ингэж зодоод алж хээр хаяна даа!

	— А-а-а! хэмээн Үйлсийг зодсоор байна.

	— Дэлхий адил баян, дээд их заяат минь, хонгор балчир хүүгийн минь утсан чинээ улаан амийг өршөө, өршөө гэж энэлэн шаналан гуйж байна.

	Энэ байдлыг харсан Дамдин Үйлсийг ажиглаж харвал царай нь үнсэн хөх болж үхэж байгаа бололтой байхад ийм аюулт байдлыг үзсэн Дамдины уур хилэн нь бадарч: 

	— Харсаар байтал хүн алдаг золиг уу? гэж ухасхийн очоод Дарь баяныг цохиж унагаад хутгалж байтал торгон дээлтэй, тарган морьтой хэдэн хүн давхилдан ирээд Дамдиныг барьж аваад Үйлсийн ижий Дунгатай хамт хүлж бүдүүн модоор цохиод энэ хоёр ядуу хүмүүс үүрд нүд нь аньж нарт ертөнцөөс хагацжээ.

	Торгон дээлтэй хэдэн хүмүүс тохьгүй хэрэг үүсгэснээ сая мэдэж үхсэн гурвын хүүрийг энгэр газар хаяад: Энэ явдлаа эгнэгт нууж, бурсан хуврагт өглөг өгөөд буян ном үйлдүүлсэн нэрээр айл аймгийн ядуучуудыг аргадаж албаны түшмэл хавчуулд бэлэг хүргэж, эзэн дээд ноёнд элдэв шалтгааныг айлтгаж эрдэнийн зүйлээр бэлэглэе, өргөдөл бичгийг өргөе гэж Дарь баянаас санал гаргаж, өвгөн захирагчийг урьж уг бичгийг зохиолгосон нь:

	 

	«Хурмаст тэнгэрээс язгууртай 

	Хун цагаан ястай, 

	Элбэрлийн дээд болсон

	Эзэн ноён танаа, 

	Эндэгдлийг гэмшиж 

	Энэрлийг гуйн

	Өргөн мэдүүлэх учир аа, мөнөөхөн манай нутгийн шивэгчин эм Дунга, балмад эр Дамдин лугаа ам нийлж сэм хуйвалдан эртнээс заяатай эзнээс зэрэгтэй, нутаг усны номхон томоо бүхий хүмүүсийн амь биеийг алан хорлохоор хутга мэс барьж довтлон ирж Дарь баяны зэрэг хүмүүсийн бие махбодыг шархалсан төдийгүй, дээдэст халдан, доордсыг самууруулахад хүргэсэнд бидний хэдэн хүмүүс алахаар ирсэн хортноос амь биеийг ариглан хамгаалахын тулд зэвсэг хэрэглэж даран сөнөөсөн бөгөөд гагцхүү амьдаар барьж эзний хуулиар эрүүдэн шийтгэхэд бэлтгэж чадаагүй эндэгдлийг гэмшиж, энэрлийг гуйн эрдэнийн дээд алт 1000 ланг эзэн ноёны санд өргөж элбэрлийг бишрэн өлзийд сөгдөн хичээнгүйлэн өргөв» гэжээ.

	V

	Хад хавцгай ёрдойлцсон харанхуй жалгын эхэнд хар утаа суунаглаж, номин мэт цэнхэр огторгуйд бүдэг угалз татан хөвөхийг хонь хариулж явсан Бүртгэлжин хэдэн удаа ажиглаж Үйлсийн үхэл сэтгэлийн дотор тодрон үзэгдэж бүх биеийн мэдрэл хямралдсан билээ.

	Морь эрсэн Бат Хавцгайт жалгыг өнгийж үзвэл, задгай галын дэргэд нэгэн хүн хэвтсэнийг үзвэл хулгайч бололтой.

	— Хүүе гэж хашхирвал унтаж хэвтсэн хүн өндийгөөд, 

	— Бат аа! гээд босоод ирэх нь Үйлс мөөн! Үхсэн хүн чөтгөр болдог хэмээх багш ламын хэлсэн санаанд орсон боловч Үйлс биеэр нэгэнт дэргэд ирсэн тул уулзжээ.

	— Гайхав уу?

	— Гайхалгүй яах вэ! Үхсэн гэж Бүртгэлжинээс дуулсан шүү!

	— Би тэр өдөр үхсэн биш, ухаан алдсан юм. Тэд намайг үхсэнд тоолсон юм. Би ухаан ороод... энд ирээд байж байна.

	— Бид чамайг үхсэн гэж бодсон шүү.

	— Би Бүртгэлжин та хоёртой уулзах гэж урьд шөнө танай түүгээр явсан, та нар дайралдсангүй!

	— Ээж чинь хаачсан бэ?

	— Ээж минь энгэрт гарсан!

	— Яагаад?

	— Дарь баян алжээ. Бас Дамдин адуучийг хамт алсан байна шүү.

	— Ээ, Дарь баяны гадаа хэдэн хүн тэнгэр бурхныг доромжилсноос тархи нь хага ниргэгдсэн гэж гэлэн Гончиг ярьж явсан юм. Тэр байжээ.

	— Ээ, тэгж ярьж байна уу, хөөрхий энэ муу Дарь баян хүн алснаа нуух гэж тийм хуурмаг үг зохиож цуу үг тархааж байгаа нь тэр ээ!

	— За Бүртгэлжин та нар эдний энэ яриаг сайн мэдээд өнөө шөнө жалганы адагт ир!

	— За!

	— Миний тухай хүнд бүү ярь мэдэв үү!

	— За! хэмээн Бат Үйлс хоёр тэврэлдээд салж явахдаа эргэж харсаар эрвэн сэрвэн хадны цаагуур далд орсон билээ.

	VI

	Огторгуйн гүн цэнхэрлэг дунд одон мичид алтан мөнгөн толбо болон гялбаж ханан хавцгайгаар хүрээлэгдсэн аварга их жалганы ан завсар нь ямар нэгэн их биетэн амаа ангайсан адил. Түүний адгийн гагц цохионы өвөрт гурван хүн суух нь арваад алхмын газраас арай үзэгдэн торолзоно.

	— Та нарыг ирсэнд магнай хагарам баярлана гэж Үйлс хоёр нөхрийн мөрийг алгадна.

	— Бид үхсэн гэж бодоод чиний хойноос их гашуудаж байлаа шүү, гэж Бүртгэлжин Үйлсийг тэврэн хэлнэ.

	— Дарь баян, өвгөн захирагчид хоёр ембүү, Гончиг гэлэнд 10 лан мөнгө өгч: — Энэ тохьгүй хэргийг нууж дарахад тусална уу? Ард олныг гомдол гаргахаас өмнө завдаж нэг арга хэрэглэнэ үү гэж байна хэмээн Бүртгэлжин хэлээд Бат аа, ярь л даа!

	— Эзэн ноёны санд 1000 лан алт бэлэглэж өргөх бичгийг өвгөн захирагч зохиосон гэж бичээч Билгүүний хүү хэлж байна.

	— Тэр бичигт юу гэж бичсэн бол доо?

	— Ээ тэр бичигт шивэгчин эм Дунга, танхай эр Дамдин нар ам нийлж сэм хуйвалдаад нутаг усны номхон томоотой хүмүүсийг алах гэсэн гэж бичсэн гэнэ.

	— Уухай даа! Бүр амархан маллах гэж байх шив дээ! За нөхөд сайн суугаарай! Би алс хол явна гэж Үйлс уярсан дуугаар уйтгартай хэлнэ.

	— Чи хаашаа явах? Хэзээ буцаж ирэх вэ! гэж Бат, Бүртгэлжин нар зэрэг асууна.

	— Эрийн насанд хүрсэн цагтаа буцаж ирнэ.

	— Найман жил алга болох гэж үү гэж Бүртгэлжин гомдолтойёо асууна.

	— Тийм, тийм! Би санасандаа хүрээд хэлснээ гүйцэтгэнэ. За нөхөд эртхэн харихыг бод! гэж хоёр нөхрийг тэврэн үнсээд явжээ.

	Бат, Бүртгэлжин нар Үйлсийг эзгүй хээр орхиод харихыг үл тэвчиж бие биесээ ширтэлцэж Үйлсийг харваас хэдийнээ бараа туруу үгүй алга болж сэтгэлийн дотор зүүд зэрэглээ мэт торолзоно.

	— Ийм хэцүү зоригийг манай Үйлс хаанаас олов доо, гэж Бат аман дотроо бүдэгхэн хэлээд нүдний нулимсыг арчина. Бүртгэлжин ч зүгээр байсангүй, янаг нөхрөөс хагацахад ухааны чагтага донслон үзэхүй ертөнц хөмрөх адил болсон гэнэ.

	VII

	Цадтал идэж дулаан зөөлөн дэвсгэр дээр үхширтэл унтаж хэвтсэн баян Дарь, ашиг олз, амар жаргалыг мөрөөдөн зүүдэлж хааяа нэг шүдээ хавирна. Гэрийн дотор том цөгцтэй зул бүрэг бараг сүүмэлзэнэ.

	Гэнэт оньс торхийтэл дуугарч хаалга чахрах дуунд зүүдлэн цэнгэж байсан баян Дарь сэрж харвал хэдийнээ өөрийн гараар алж үгүй хийсэн Үйлс нүдний өмнө биеэр зогсож байх нь зүүд үү! Чөтгөр үү? Гайхахын ихээр гайхаж сэтгэлийн дотор сэрүү татан айдас хүрч ар нуруу арзалзаж байв.

	— Баян Дарь чи! гэх хэдхэн үг, баян Дарийг балардан унатал айлгажээ.

	— Бушуул! Морь, эмээл, дээл хувцас аль гэж залган хэлэхэд догшин дайсанд нэрвэгдсэн хүн мэт болсон баян Дарь санд мэнд салганаж:

	— Авах бүхнээ аваад яв! гээд ухаан балартаж сэтгэлийн дотор лам багш, бурхан гурвыг дурдан залбирч амь насаа даатгаж аюулаас гэтэлгэхийг гуйж байна.

	Үйлс өөрийн төлөвлөсөн замын хэрэглэлийг аваад урт замын алс аянд урамтай мордов.

	Дарь баян ухаан орвол аюулт чөтгөр алга болсон байжээ. Чухамхүү бурхны авралаар ч чөтгөрийн аюулаас гэтлэв гэж бодоод алсан хүн биеэр ад чөтгөр болсныг үзэв гэж итгэж лам багшийг залж ланчиг хилэнцийг залбирч аврал гүрэм хийлгэж арга засал бүтээлгэж тэнгэрт тэрсэлсэн хүн тэр хэвээр чөтгөр болдог гэж айл аймгаар цуу үг тархаажээ.

	VIII

	Яргуй цэцгийн үзэсгэлэн замын дагуу алаглан мяралзаж сэрүүн булгийн ус сэнгэнэн урсана.

	Шил мэт тунгалаг уснаас морио усалж Монгол орны байгалийн гоёмсгийг гайхаж нас барсан эцэг эхийг дурдан санаж зүрх догдлон сэтгэл уяран гашуудлын нулимс унагаж байсан Үйлс алсаас давхилдан ирсэн зэвсэгтэн хүмүүсийг анхааран мэдсэнгүй билээ.

	Үйлс гэнэт харвал дэргэд нь эрээн мяраан хантаазтай урт богино буутай арван тавны цагдаа нар гэдэг аймшигт хүмүүс тойрсон байжээ.

	— За хаанаас хаа хүрэх гэж явна! гэж нэгэн цагдааг асуухад үхсэн аав ээждээ буян үйлдэх гэж явна. Үйзэн вангийн хошуунд нутагтай. Үйлс гэдэг нэртэй. Очих газар олон даяар, орой болсон газар унтана гэхэд:

	— Хараач! Өчиг муутай хулгай өөрийн хэргийг илчилнэ гэж... эрсэн эрдэнэ, сурсан сувд олдож байна шүү!

	— Үйзэн вангийн Үлүү Дампилтай хамт явсан хүү мөн дэг ээ! гэж мориноос буусан цагдаа нар Үйлсийг барин авч нарийн суран хүлгийг чивчиртэл чангалсан нь Үйлсийн нялх булбарай биед шигдэн далд орж нүүр царайд нь шаналахын тэмдэг илэрнэ.

	— Амины мэнд, арьсны бүтэн дээрээ хань хоршоо Халзан Дампилыг хаана байгааг нуухгүй тодорхойлж оногдсон ялаас мултрахыг бод хүү минь гэж хэлсэн ахимаг насны цагдаа үртэйгээ адилтгасан бололтой байдал үрчгэр царайд нь үл мэдэг тодорчээ. Чивчиртэл чангалсан хүлгийн гашуун шаналгаа чинэрэн хөхөрсөн царайд нь илэрхий. Чичрэн дагжин унаад чимээгүй амаа ангалзуулсан Үйлсийг харж байсан цагдаа:

	— Хэл өчиг авалгүй хэтэрхий чанга хүлж хүний амийг хорлож хүнд ноцтой хэргийг нягтлан байцаах явдалд саадыг учруулсан гэм ялыг хэн хүлээнэ гэж хэрүүл шуугиан эхэлж Үйлсийг хөдөлгөж үзэхэд үхсэн юм шиг сунаж хэвтэнэ.

	 

	IX

	Мэдрэл дөнгөж орсон Үйлсийн чихэнд хүний яриа дүнгэр дүнгэр сонстоно.

	Нүд нээж харвал үл таних нэгэн их гэрт хэвтэж нэгэн бүсгүй хүн дэргэд нь байжээ.

	— Хүүе ухаан орж байна гээд, — Хүү минь дотор чинь яаж байна? гэж бүсгүй хүний энхрийлсэн дуу чихэнд сонстох нь үхсэн эх нь дахин амьдарсан шиг санагдсан билээ. Тэр даруйд бие амсхийж сайхан нойрт дарагдаж амгалан унтсан ажээ.

	Үйлс өглөө сэрж босвол бие нь сайн, гагцхүү хоёр гар нь тулам болтлоо хавдсан байна. Тэр үл таних айлыг ажиглавал олон зарц үймсэн баян айл байсан бөгөөд хойд авдар дээр жинстэй малгай байх нь язгууртан хүн толгойлсон нь илэрхий.

	— Миний морь хаана байгаа бол гэж Үйлс асуувал тэр гэрийн эзэн бүдүүн хар хүн:

	— Чиний морь гэж юу байсан юм бэ? Чамайг булаг дээрээс үхэж байхад чинь олж ирсэн ачит хүн би байна гэж биеэ бардамнан хэлж байх нь харгис хүний хахир зан илтэд мэдэгдэнэ.

	— Чи хаачиж яваа хэний хэн гэдэг вэ?

	— Үхсэн эцэг эхдээ буян үйлдэхээр яваа Үйзэн вангийн хошууны Үйлс гэдэг байна гэхэд 

	— Парчин тайж гэдэг хүн би байна. Чамайг үхсэнээс амьдруулж өлссөнийг цатгасан хүн би мөн юм. Иймд чи надад энэ өдрөөс эхлэн миний мэдлийн хүн болжээ гэхэд Үйлс энэ тайжийн гараас зоригоор гарч болохгүй, ажил хийж, тайжийн хардлага үгүй болж итгэх болсон цагт аргаар мултран гаръя гэж шийдээд тайжийн үгийг зөвшөөрч тэдний хүн болох үгээ батлан хэлжээ.

	— Хонь сайн хариулахгүй бол хонгыг чинь  шулаад байна шүү...

	X

	Тунгалаг устай, соргог ногоотой уудам бэлчээрт түмэн цагаан хоньд сацсан арвай буудай мэт бэлчжээ.

	Түүний дэргэд Үйлс, хөгшин борлог морьтой нөхөрлөж сэргэлэн зугаатай ийм сайн бэлчээрт олон хоньдыг хариулж суух нь мал ажилт монгол хүнд бахтай санагдавч өчнөөн олон хонийг гагц хүн эзэмшиж олонх зарцын хүмүүс өнчин ишиг өөрийн дураар хэрэглэх эрхгүй байдаг учрыг бодож ядна.

	Уудам бэлчээрийн дундуур уурга чирсэн хүн Үйлсийг яг эгц чиглэн ирэх нь энэ нутагт ирсээр Үйлсийн үерхэн танилцаж нөхөрлөсөн Хутаг гэдэг мөн ажээ.

	— За, мань Үйлс баатар сайн уу хэмээн хошигнон асуусаар Хутагийн мориноос бууж ирэх нь эрэмгий байдал тодорхой ажээ.

	— Сайн! Сайн!

	— За, Үйлс ээ, сонин юутай?

	— Сонин, борви бохисхийх чөлөөгүй, өдөр нь хонь хариулж, шөнө нь сур элдэж шандсаа сугартал ажил хийж байна даа.

	— Үйлс чи баян Дариас салаад Парчин тайжид олзлогдсон нь чонын амнаас гараад барсын аманд оржээ.

	— Тэр үнэн болжээ. Баян Дарь зарц хиа нараа зодоод сэтгэл нь ханадаггүй юм шиг явдаг, харин Парчин тайж зарцаа өдөр бүр нэг зоддогоо бас цөөхөн хэмээн чамлаж гомддог бололтой!

	— Парчин тайжийн багалзуурт шигдэх болоогүй юу гэж хэлж байхад сөөг харганын цаана Парчин тайж энэ яриаг сонсож суухыг хэн ч үл мэдсэн бөгөөд гагцхүү борлог морь бага зэрэг сэдэв мэдэж чихээ хөдөлгөж хамраа дуугаргахыг хэн ч үл ажиглажээ.

	— За, Хутаг аа! Би юу бэлтгэж байх вэ?

	— Өнөө хэлэлцдэгээ бэлхэн байлгавал болох нь тэр гээд Хутаг мордож явахдаа Үйлсийг эргэж хараад нас нь бага ч зориг нь их хүү шүү гэж боджээ.

	Гэнэт сөөг харганын цаанаас хөх утаа манасхийж буу дуугарах нь тэртээ талд яваа Хутагийн чихнээ түнхийн сонстжээ.

	Эмээлээ хөглүүлсэн борлог морь энэтээ уулыг чиглэн давхиж, улаан цус нь урссан бяцхан Үйлс арай амьтай өндөр ургасан сахлаг ногоон дунд хэвтэхийг гагцхүү тайж Парчин хөмхий зууж шүд хавиран нүд чичин занаж байна.

	XI

	Алс манарсан хөндийн дунд давхиж явсан Хутагийн чихэнд бууны дуу сонстоход өөрийн сайн нөхөр Үйлсээс саяхан салсныг санаж эргэж харвал холын зэрэглээ дунд олон хоньд мяралзан гайхамшигт хот балгад мэт өндөр өндөр дүрснүүд үзэгдэнэ.

	— Ээ харла гэж? Парчин тайжийн бууг авахдаа бүх сумыг аваарай гэхээ мартжээ, гэж Хутаг гагцаар ярьсаар морины жолоог залж Үйлсийн зүг давхин ирвэл Үйлс ч алга, морь нь ч байхгүй, хонь эзэнгүй байжээ.

	Цааш ажиглавал хойд энгэрт байгаа хошууны тамгын газрын дэргэд Үйлсийн борлог морь сул зогсож байхыг харж давхин очвол тамгын гадна Үйлсийн бие хүлэгтэй харагдав.

	Очвол Үйлсийн нүүр царай нь цус болсон байна. Учрыг асуувал Үйлсийн хэлэх нь:

	— Чи биднийг ярьж байхад бидний дэргэд харганын цаана Парчин тайж нуугдаж байгаад чамайг явсны дараа миний толгойг хальт буудаж намайг хүлээд энд авчрав.

	— За, за мэдлээ, бидний яриаг сонссон бий.

	— За, Хутаг чи намайг энэ шөнө аваачихыг бод!

	Улаан халзтай гэрээс отго жинстэй түшмэл гарч тахар дуудаж Үйлсийг газар шоронд хорихыг тушаажээ.

	Тэр тахар Үйлсийг хөтөлж аваачаад гурван алдын гүн нүхэнд шатаар оруулж шатыг авч буцав. Хутаг үдэш болохыг хүлгэлзэн нэгэн хонхор газар морио идүүлэн сууж сайн нөхөр Үйлсээ тэр гүн нүхнээс хэрхэн хулгайлж авах аргыг сүвэгчилнэ.

	XII

	Шөнийн харанхуй огторгуйд бөөн бөөн бараан үүлс хуралджээ.

	Манааны хуяг шөнө харанхуй тул манааны ажлыг чандаар гүйцэтгэж чадсан боловч гагцхүү үүрийн харанхуйгаар тэсгэлгүй нойр хүрч зүүрмэглэсэн бөгөөд гэнэт сэрвэл шорон нүхний амсар дээр нэгэн хүн зогсож байхад зүрхээ амаараа гартлаа айж цочжээ. Энэ хүн нь Хутаг мөн ажээ. Хутаг, хуягийг мэхлэх мэргэн аргыг олж:

	— Энэ муу хар нохойг ноёнтноос авчир гэсэн юм, яаж гаргадаг юм бэ? гэхэд хуяг ноёноос гэх үгийг сонссон тул даруй шат авчирч Үйлсийг гарган өгчээ.

	Хуяг нэгэнт манаж байгаа хүнийг ноёноос дуудсан тул гагцаар хоосон нүх сахиад яах вэ гэж бодоод тамгын өргөө тийш явж очвол ноёнтон ирж тамгын түшмэл тамлах байтугай харин унтсаар ажээ.

	Хуяг сая мэхлэгдсэнээ мэдэж:

	— Оргодол оргов гэж нам гүм унтаж байсан тамгын албан хаагчдын амгалан байдлыг үймүүлж тэднийг хөөх хэдэн хүмүүсийг мордуулахад үүр хаяарч алсад морьтой хүмүүсийн давхилдаж дөрөө хавиралдах хангинах чимээ сонстож байсан билээ.

	 

	ХIII

	Шороо тоосонд дарагдсан хотын туйпуу шавар байшингуудын хоорондох гудамж нь давчуу, шалбааг ус элбэг, хэл нь үл мэдэгдэх хятадууд байжээ.

	Энэ хотын гудамжаар нүүдлийн байдалт монгол хүмүүсийн оршин суух нь сонирхолтой бус, харин хөдөө уудам нутгийг хүсэн мөрөөдөхөд хүргэж байжээ. Цаасан цонхтой шавар байшингийн үүдэнд суусан хоёр монголыг хятадууд сонирхон харж шулганалдана.

	Нэгэн муухан монгол хэлтэй хятадаас:

	— Та хоёр хаанаас хаачиж яваа хүмүүс вэ?

	— Бид монгол хүн, худалдааны хэргээр явж байна.

	— Та нарыг манай хотын ноёнтноос пяо бичгийг үзүүл гэж байна гэж хятад хэлмэрч ташаа тулан бардам байдалтай зогсоно.

	Үйлс нэгэн арга олж:

	— Бидний ачаа хөсөг хэд хоногоос ирнэ, пяо хөсөг ачааны хамт яваа.

	— Чухам хэд хоногоос ирэх вэ?

	— Арваад хоногоос ирнэ гэж хэлээд, — Хутаг аа ачаа иртэл арга нь олдох биз гэвэл, Хутаг, бид энэ хятадуудын гараас мултарч хэрхэвч чадна гэж бодно.

	— Та нарт ямар бараа их байна?

	— Ар газрын мөөг их байна. Мөөг хэдэн тэргээр авсан ч болно.

	— Та нар ачаагаа иртэл манай ноёны санд суух хэрэгтэй гэжээ. Үйлс Хутаг хоёрыг нэгэн өндөр хэрмийн дотор бяцхан байшинд суулгаж нэгэн тогооч хятад үргэлж байдаг байжээ.

	— Хутаг аа, бидний мэхэлсэн хэрэг илрэхэд ойрхон болжээ!

	— Энэ муу мануухай дэргэдээс салахгүй байна шүү дээ гэж Хутаг тогоочийг нүдний булангаар ширвэж заана.

	— Хятад газар сайхан, жаргалтай гэдэг өвгөд хөгшдийн ярьдаг шал худал юм байна. Манайхантай адил ядуу хоосон хүн баяд ноёдод зарагддаг юм байна.

	— Тийм юм аа, өчигдрийн өвгөн хятадын хэлдэг үг зөв шүү, хоосон хүн хог шиг хэрэггүй, баян хүн барс шиг дарлана шүү.

	— Чухам үнэн юм, эндэхийн энэ тогооч чинь бидний манаач байна шүү.

	— Та нар юу ярьдгаа? гэж хятад тогооч монгол хэлээр хэлээд гүйн гарч явжээ.

	— Энэ муу мануухай чинь монгол хэл мэддэг золиг байж шүү.

	— Бид дэндүү болгоомжгүй хамаг явдлаа ярилаа.

	 

	XIV

	Өнгө өнгөөр ялгаран эрээнтсэн тариалангийн захыг нүд гүйцэж үл үзнэ.

	Хүрз барьж хөлс цувруулсан монголчууд хөл дээрээ зогсох хүч тэнхэл бараггүй болж байхад олон тариачдын дотроос онцгой зогсож:

	— Унасан газар, угаасан усаа үзэж мод тохож морь унасан хүнтэй уулзах цаг хэзээ вэ? гэж хэлсэн Үйлс, Хутагийг гунигтайхан ажиглажээ.

	— Төрсөн орноо зовлонтой гэж төвшин жаргал эрж түмний газар ирэв. Их санасан газар хоосон хононо гэгч хуучин үг үнэн ажгуу? гэж шороо хаялангуут хэлсэн Хутагийг ажиглаж байсан өвгөн хятад цэвэрхэн монгол хэлээр:

	— Зовох гаслах хэрэггүй, зориг гаргаж яв, хүүхэд минь гэжээ.

	Өвгөн хятадын үгийг сонссон залуу монголчууд анхандаа гайхаж бас л хамаг хүслээ хятадад мэдэгдэв. Ямар гай болох бол доо гэж зэвүүцсэн боловч Үйлс зориглож өвгөн хятадын дэргэд очиж.

	— Та урьд монгол газар байсан уу? гэж асуужээ.

	— Би Монгол хүн шүү, 25 жилийн өмнө энэ газар цөлөгдөж ирсэн хүн гэж өвгөний царай хувирч сэтгэл хөдөлсөн бололтой илч нь харьсан нүдэндээ нулимс гүйлгэнүүлэн байж билээ.

	— Бид бас монгол хүн, нутаг усанд зовлон зүдүүр их, дотор газар жаргалтай сайхан гэж хүний ярьдаг үгэнд итгэж орон нутгаасаа оргож ирсэн, анх буусан хотын ноёноос биднийг пяо бичиг үгүй гэж барьж аваад хоёр жилийн турш зовлонгоо эдэлж байна.

	— 30 шахам жилийн өмнө манай ноёд лам нар хятадаас үлэмжхэн хээл хахууль идэж нүүдлийн иргэдийг монгол газарт дураар оруулж эртнээс түүхтэй үндсийг баллахыг завдсанд миний бие нутгийн ноёд лам нартай тэмцэж манжийн эзэн хаанд заалдсаар үнэнийг олж чадсангүй, өнгө мөнгөнд шунахай гөжүүн түшмэдэд хавчигдаж хилсээр цөлөгдсөн билээ. Залуу хүүхэд та нар биеийн амрыг бодож жаргал эрэх нь буруу, зориг гаргаж зовлон эдэлж байж сая жаргалыг олдог ёстой. Учир ёсыг сайн мэдэж үндэсний монгол бичгийг сур!

	— Би бичиг бага мэднэ. Нас бага юм үзээгүйгээс, эрээд явбал жаргал олдох болов уу гэж боддог байсан гэж Үйлс хэлжээ.

	— Тийм биш, зальхай ноёд, завхай түшмэд, ховдог баяд, хомхой пүүстэй тэмцэж хар шар олны энх амрыг зохиох хэрэгтэй. Харц олноос өөр итгэлтэй хань байдаггүй,.

	— За!

	— Та нар одоо ажилдаа зүтгэ, бидний энэ яриаг хятадын этгээд мэдвэл толгой үгүй шүү. Бидний монгол хүнийг хятадын туршуулууд сүүдэр шиг дагаж явдаг юм шүү.

	— За, өвгөн ахын сургаалыг заавал гүйцэтгэхийг ам алдан баталъя!

	— Зовох цагт гутралгүй, жаргах цагт хэтрэлгүй өшөөтнийг өвдөг дороо дар, атаатныг атган дотроо баз, дайнд баатарлаж яв, дархан цолыг олж ав, гал тохиолдовч зүсээд гарах зоригтой бол, ган болд дайралдавч тас цавчаад гарах чадалтай бол! гэж хэлээд өвгөн хоёр залуутай салахын ёс хийж тэврэлдээд явсан өвгөн үзэсгэлэнт тариалангийн дунд үзэгдэхгүй болж унасанд Үйлс Хутаг нар очиж үзвэл өвгөн нүдийг мөнх аньж үүрд дугжирсан байжээ.

	— Манай үнэнч баатар чи эх орондоо яс тавьж чадсангүй нь харамсалтай гэж Үйлс хэлжээ.

	 

	XV

	Монголын өргөн говь цасаар хучигдсан нь тана эрдэнийн өнгөөр гялбана.

	Улаан халзтай гэрийн дэргэд цагаан сахлаа шувтран суух өвгөн саравчлан харж:

	— Хэрэг нэгэнт шувтарч өчиг тогтоох цаг болжээ. Иймд Үйлс чи хятад газар явснаа хэрхэвч хэлж болохгүй!

	— Би хэрхэвч хэлэхгүй. Газар орноо худалдаж гахай шиг таргалсан ноёдоос яавч айхгүй гэж хэлж байсан Үйлсийг дууджээ.

	Улаан халзтай гэрт орвол хойморт хятадын заргач баруун талд нь хошууны ноён захирагч нар сууж байжээ.

	Хятад түшмэл хайрцагтай тамганы зүг зааж:

	— Их Хуандийн зарлигаар томилогдсон түшмэл би засаг ноёнтой заалдагсдын өчгийг тогтоох болно. Иймд тэргүүлэн заалдсан этгээд харц Үйлсийн бие өчиг мэдүүлгийг гаргатугай!

	— Тус хошууны засаг ноён Сономдорж эрх тушаалдаа эрдэж өндөр их хэргэм зэргийг хүсэж ховдог амбан, зальхай шуувинд хээл хахууль өгөх ба хатан охидын гоёл чимэглэл, хачин сонин толь шилийг хүртэл хэмжээгүй олноор худалдан авч хятадын пүүсүүдэд үлэмжхэн хүү бүхий өр ширийг тавьж хувийн өр ширийг хошуу хотлоор нийгэмчлэн төлүүлж он удтал онц хэлтгий хохидуулж ихэд чармагдуулж, нутаг бэлчээрийн аль сонгодгийг нүүдлийн тариачин иргэдэд найр тавин өгч хээл хахуулийг хэвлээ дүүртэл идэж харц, хар шар биднийг харгислан дарлаж хавчин хяхаж өөрийн өр төлөөсөнд байгаа бага зэрэг хөрөнгийг цөлбөн хурааж хэлмэгдүүлэн зүдрээх нь даан ч нэн бэрх тэсгэлгүй гашууныг амсуулж байгаа тул Их отгийн харц олон бид санал нэгдэж гашуун зовлонг илтгэж их Хуандийн нэвтэрхий их нигүүлсэлд залбиран элбэрлийг гуйн заалдсан билээ гэж мэдүүлжээ.

	Хошуу ноён нь заргач түшмэлд ембүү дөчийг бэлэглэж завдсан тул заалдагдсан хэрэгт ял хэлэлцэхгүй энгийн өнгөрч чадахыг бардан дотор түгшихгүй сууж байжээ.

	Заргач түшмэл ч ноёны хишиг хүртсэн тул энэ хэргийг хүчлэн мушгиж Үйлсийг буруутгаж хэргийг дуусгахаар шийдэж:

	— Задарсан тархи чи эзэн харьяатаа элдвээр доромжлон гүтгэж хуурмагаар их хуандийг залилан мэхэлсэн нь хэргийн зүйд илэрхий бөгөөд хэрхэвч зүгээр өнгөрүүлэхгүйгээр үл барам түмэн зэрэг хэрчин алавч ял хөнгөднө, гэж Үйлсийг чичин зааж тахар дуудан ирүүлж Үйлсийг шоронд хорьж дараа нягтлан шийтгэхэд бэлтгэтүгэй! гэжээ.

	Олон хоног нойргүй байцаагдсан Үйлс нь энэ шөнө байцаалт шүүлтгүй уранхай муу хар гэрт хуримталсан нойрны эрхэнд автаж хор идэж унасан адил ухаангүй унтаж мэдрэлд хагас хугас эрээлжлэн мэдрэгдэх зүүдээр зүүдлэн хар дарж хашхиран манааны хуягийг цочооно.

	Шөнө дундаас хойш уранхай бүрээстэй гэрийн дотор тэсгэм жавар сэнгэнэж хүйтэн жавар хуруу гарыг чим чим хийж хайрна.

	Гадна гэр тойрон явах манааны хөлийн чимээ шажиг шажиг хийсээр тасарч удалгүй унтсан манааны хурхирах сонстжээ.

	Харанхуй шөнө нам гүм байдлын дунд алсаас морьтой хүний давхин ирэх анир мэдэгдэнэ.

	Хурхирч байсан хуяг морины хөлийн чимээнд сэрж царцуу цасан дээр хяхар хяхар алхална.

	Үйлс өндийж цоорхойгоор шагайвал тэртээ зүүнтэйгээс Цад мэт цагаан талын цасан дээгүүр нэгэн торгор хар юм нааш ирж явна. Магад Хутаг маань болов уу? гэж тааварлаж байв.

	Гэнэт золбин ноход зэрэг зэргээр хуцалдан давхиж зүүнтэйгээс ирэгч бараан юмыг тойров. Нэгэн агшинд ган цахиур хавиралдан гал утаа гялсхийж буу пүнхийтэл дуугарч тамгын газрын бяцхан суурины тайван байдлыг үймүүлэн донсолгожээ.

	Манаач:

	— Лам багш минь! гээд айсны эрхээр албаны манаа, амь наана, там цаана гэж харвасан сум шиг хар хурдаар гүйжээ.

	— Үйл ээ! Чи хаана байна? гэж сөөнгө бүдүүн дуугаар асуугч нь Хутаг мөн ажээ.

	— Би энд байна, дөрвөн мөчиндөө дөнгөтэй байна. 

	Хутаг харайн орж ирээд Үйлсийг үүрч морины зүг гүйв.

	— Хөөгөөрэй гэх бачим дуу, золбин нохдын яр яр хуцалдах чимээн дундуур тод тод сонстож морьтой хүмүүс давхилдан ирж байна.

	Мориндоо дөнгөж хүрсэн Хутаг, Үйлс нар цаст талын дундуур цагаан тоос татуулан нисэх мэт давхиж яваа үзэгдэнэ.

	Гүн хөвчийн дотор гагцхүү цэнхэр огторгуйгаас өөр юу ч үзэгдэхгүй, хааяа салхи хөдөлж модны мөчир дээрх цасыг унагааж, чандага туулайн дүүлэн дэгдэх нь модны завсар хааяа гялсхийн харагдаж газар унасан гишүү мөчрийг тас нясхийлгэн хугар үсрэх чимээ сонстоно.

	Морьдын тургих чимээ нам гүм ой дотор тодхоноо цуурайлж, модны завсраар торойн гарч:

	— За, Хутаг аа! Энэ жалганд морь биеэ амраая гэхэд:

	— Тэгье хэмээн морьдыг өвслөөд их задгай гал түлж хөрсөн бээрснийг дулаацуулж байсан Хутаг:

	— Үйлс ээ! Бид эндээс хаачих вэ?

	— Миний бодоход энэ өвөл цас их, цаг уурын байдал сайн бус байна. Бидний заалдсан хэрэг хуулийн ёсоор нэгэн тийш болохоос өнгөрч, бид үнэнийг олох байтугай өнгө мөнгөнд хавчигдаж амь бие сөнөх явдал тотгон дээр тонголзох мэт тулгарчээ. Мөнгө өнгө ноёдод их ч, мөнх тасралтгүй тэмцэх ард бид олон шүү.

	— Хэрэг бүтсэнгүй гэж бид гомдохгүй харин эр зоригоор үзэлцэж эрэгчин эмэгчнээ ялгавал зохих юм.

	— Бидний зориг болд төмрөөс ч шантрахгүй, гэтэл хоёрхон хүн юу базаах вэ.

	— Тэгвэл ард олонд учрыг хэлээд хань нөхөр олбол болох байна шүү.

	— Бид энэ тэмцлийг явуулахдаа хэзээ ч ард олныг түшиж тэднээр ивэг түшиг болгож эцэг мэт итгэж эх мэт хайрлах хэрэгтэй байна. Гэтэл бид гартаа барих ганц ч буу алга шүү дээ.

	— Эр зориг байвал болох нь тэр гэж Хутаг гараа зангидан зангажээ.

	— Үгүй, тийм биш ээ! Бид эр зоригтой байхын дээр буу зэвсэгтэй байх хэрэгтэй. Хоёрын хооронд гар мухар хөдлөөд эд нарт олзлогдвол талаар амины гарз болж зорьсон хэрэг дэмий үрэгдэнэ.

	Тэгээд бид яах билээ хэмээн Хутаг гайхаш тасарсан байдалтай Үйлсийг ширтэнэ.

	— Бид нэгэнт үүсгэсэн хэргийг дуустал хийж харгисуудын үр үндсийг үгүй болтол тэмцэнэ гэж гар зангидан зангана.

	— Бид буу зэвсэг хаанаас олох вэ?

	— Миний бодоход Хутаг чи нутагтаа үлдэж ажил оролдох, би гадагш явах хэрэгтэй байна.

	— Би үлдээд юу хийх вэ?

	— Чи буцаж хариад, миний хамт ноёдтой заалдсан хүмүүсийг биеэ илрүүлэхгүй сайтар нуухыг сануулсугай. Энэ тухай ард олны санал нь ямар байна, ноёд баядын дарлалыг ард олон юу гэж үзэж байна. Эсэргүүцэх санал байна уу? Бидэнтэй нийлэх сайн эрс байна уу? Хятадууд аль хэр омогтой байна. Энэ мэт байдлуудыг сайн мэдээд нутагтаа сууж байгаарай.

	— Үйлс чи хаачих вэ?

	— Би орос газар явж тэндхийн газар орны байдлыг мэдье. Бидэнд хань түшиг, буу зэвсэг олох аргыг сүвэгчилнэ.

	— Чи тэгээд гагцаар явах уу?

	— Тийм ээ!

	— За, нөхөр Үйлс харийн газар явахдаа арга чадлаа бэхэлж яваарай!

	— За за, Хутаг чамайг нэг тэвэрье дээ гэж Үйлс Хутагийг тэвэрч:

	— Хайрт нөхөр чамаас хагацан салахад халуун зүрх минь уярч харанхуй донсолгоор чичирч байна. Халуун учрал хэзээ вэ? хэмээн хэлж Үйлс мориндоо мордож уул өөд модон дундуур давхин явахдаа Хутагийг эргэн эргэн харж явах нь үзэгджээ.

